
 

 

 

 

 

21 чэрвеня ў Гродзенскай абласной бібліятэцы адбылася прэзентацыя зборніка нарысаў 
Людмілы Кебіч «Пакінуць след на зямлі». Незвычайнасць мерапрыемства ў тым, што 
акрамя аўтара кнігі ў ім прынялі актыўны ўдзел і некаторыя яе героі.  

 
Пачалася прэзентацыя з уступнага слова 
намесніка дырэктара Гродзенскай 
абласной навуковай бібліятэкі імя Я. 
Карскага Надзеі Сяргееўны Давыдзік. 
Кіраўнік адзначыла важкі ўклад старшыні 
Гродзенскага абласнога аддзялення СПБ 
Людмілы Антонаўны Кебіч у скарбонку 
нацыянальнай культуры і культуры 
Гродзеншчыны, а таксама нагадала 
прысутным пра тое, што аўтар зборніка 
нарысаў «Пакінуць след на зямлі» ў 
бягучым годзе стала лаўрэатам Прэміі імя 
А. І. Дубко Гродзенскага аблвыканкама за 
дасягненні ў галіне культуры і мастацтва ў 
намінацыі «Пісьменнік года» 
Гродзеншчыны. Пачалася творчая 
вечарына пісьменніцы з яе ўручэння 
асобніка кнігі нарысаў «Пакінуць след на 
зямлі» абласной бібліятэцы.  
 
Людміла Антонаўна распавяла аб працы 
над выданнем, аб тым, як узнікла задума 
кнігі нарысаў, і аб тым, як падбіраліся іх 
героі. Трое з іх – Таццяна Іванова, 
Уладзімір Сяргейчык і Юрый Масквічоў 
асабіста паўдзельнічалі ў свяце знаѐмства 
з новай кнігай.  
 

http://pisateli.by/2022/Пакінуць_след.pdf


Уладзімір Міхайлавіч Сяргейчык (на фота вышэй) – заслужаны дзеяч культуры Рэспублікі 
Беларусь, выдатнік адукацыі Рэспублікі Беларусь, кавалер Ордэна  Францыска Скарыны, 
ганаровы грамадзянін горада Гродна. 20 гадоў адпрацаваў дырэктарам Гродзенскага 
дзяржаўнага каледжа мастацтваў. Таленавіты рэжысѐр, шмат гадоў быў галоўным рэжысѐрам 
Фестывалю нацыянальных культур.  

 
Таццяна Васільеўна Іванова (на фота) – 
шмат гадоў старшыня Гродзенскай 
абласной арганізацыі Беларускага 
прафсаюза работнікаў культуры, 
інфармацыі, фізічнай культуры, спорту і 
турызму. Класны педагог Гродзенскага 
дзяржаўнага каледжа мастацтваў, 
выкладчык фартэпіяна; падрыхтавала 
шмат таленавітых музыкантаў.  
 
Юрый Віктаравіч Масквічоў (на фота 
ўнізе) працаваў намеснікам старшыні 
Гродзенскага абласнога выканаўчана 
камітэта, а затым узначаліў абласную 
будаўнічую экспертызу. 

  
У ходзе прэзентацыі Людміла 
Антонаўна апісала знаѐмства і 
сустрэчы з іншымі героямі сваіх 
нарысаў. Напрыклад, з ветэранам 
Вялікай Айчыннай вайны, Героем 
Савецкага Саюза Іванам 
Данілавічам Лебедзевым (1916-
2014), з былым кіраўніком 
упраўлення культуры Гродзенскага 
гарвыканкама Ірынай Іванаўнай 
Кліменка, з вядомым беларускім 
фальклорным музыкантам-
самародкам, кампазітарам і паэтам 
Яўгенам Канстанцінавічам 
Петрашэвічам. 
  
На вечарыне ў гонар новай кнігі, яе 
аўтараў, герояў і патэнцыяльных 
чытачоў гучалі паэзія і песні. Бо 
мастацтва займае важнае месца ў жыцці кожнага з гэтых шматгранных асоб. Не падкачала і 
моладзь. Выканаўцы музычных кампазіцый патрыятычнай тэматыкі – маладая настаўніца 
музыкі і спеваў, выпускніца Гродзенскага гуманітарнага каледжа Юліта Жаўнерык і навучэнка 
Гродзенскага дзяржаўнага каледжа мастацтваў (аддзяленне «эстрадныя спевы») Анастасія 
Пачынчык. Песню ўласнага сачынення ўсім прысутным падарыў аўтар і выканаўца песень 



Андрэй Татур (СПБ). Песню на ўласныя словы «Светач мастацтва» (музыка Генадзя Кебіча) 
выканала сама Людміла Антонаўна.   
 
Дабрыня і сціпласць – вечныя якасці, якія адрозніваюць сапраўднага чалавека, сапраўдную 
суцэльную асобу. Гэтая думка так ці інакш гучала ў прамовах выступоўцаў. Лейтматывам 
сустрэчы з новай кнігай стала тэма чалавекалюбства і любові да свайго народа. Не абышлося 
без налѐту настальгіі. Гутарка ішла аб вельмі простых рэчах. Але пачутае ад аўтара кнігі і яе 
герояў нікога з прысутных у галоўным корпусе абласной бібліятэкі не пакінула абыякавым. З 
выхадам новай кнігі Людмілу Антонаўну павіншавалі калегі па пісьменніцкай арганізацыі, сябры, 
аднадумцы. Быў адзначаны моцны патрыятычна-выхаваўчы патэнцыял кнігі, таму выказвалася 
неабходнасць зрабіць яе прэзентацыі ва ўстановах адукацыі Гродна і Гродзенскай вобласці.  
 
У фінале мерапрыемства адбыліся аўтограф-сесія пісьменніцы і агульнае фатаграфаванне 
ўдзельнікаў вечарыны на памяць. Так, матыў памяці таксама адыграў сваю важную ролю ў 
гэтым эпізодзе нашага жыцця. Таму і нараджэнне такой кнігі ў Год гістарычнай памяці ў Беларусі 
– факт невыпадковы. 
 
ПРЭС-СЛУЖБА СПБ-ГРОДНА 
 

На фота: моманты і ўдзельнікі прэзентацыі зборніка нарысаў Людмілы Кебіч «Пакінуць след на зямлі». 
Гродзенская абласная навуковая бібліятэка імя Я. Ф. Карскага. 

